
ՀԱՄԱՅՆՔԻՆ ԳՈՒՅՔ ՆՎԻՐԱԲԵՐԵԼՈՒ ՄԱՍԻՆ

 
Հիմք ընդունելով Հայաստանի Հանրապետության քաղաքացիական օրենսգրքի 594-րդ և 605-րդ հոդվածները, «Պետական գույքի կառավարման մասին» Հայաստանի Հանրապետության օրենքի 25-րդ և հոդվածը, «Պետական կառավարչական հիմնարկների մասին» Հայաստանի Հանրապետության օրենքի 4-րդ հոդվածը, Պետական ոչ առևտրային կազմակերպությունների մասին Հայաստանի Հանրապետության օրենքի 5-րդ հոդվածը՝ Հայաստանի Հանրապետության կառավարությունը որոշում է.
1. Ընդունել Հայաստանի Հանրապետության Գեղարքունիքի մարզի Մարտունի համայնքի ավագանու 2015 թվականի օգոստոսի 26-ի N 88 որոշմամբ Հայաստանի Հանրապետությանը՝ ի դեմս «Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկի՝ Մարտունի քաղաքի Զորավար Անդրանիկի փողոցի թիվ 13 հասցեում գտնվող 889.200 ՀՀ դրամ կադաստրային արժեք ունեցող 0.26 հեկտար մակերեսով հողատարածքի նվիրատվությունը:
2. Հայաստանի Հանրապետության կառավարությանն առընթեր պետական գույքի կառավարման վարչության պետին՝ 
1) սույն որոշումն ուժի մեջ մտնելուց հետո եռամսյա ժամկետում Մարտունի համայնքի ղեկավարի հետ համատեղ սահմանված կարգով ապահովել սույն որոշման 1-ին կետում նշված գույքի նվիրատվության մասին պայմանագրի կնքումը` պայմանագրից բխող գույքային իրավունքների պետական գրանցումն իրականացնելով «Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկի միջոցների հաշվին:
3. Սույն որոշման 1-ին կետում նշված հողամասի վրա ԱՄՆ կառավարության կողմից Հայաստանում իրականացվող Կենսաբանական ոլորտում ներգրավման համագործակցային ծրագրի շրջանակներում ԱՄՆ Պաշտպանության դեպարտամենտի Վտանգների նվազեցման գործակալության միջոցների հաշվին կառուցվող  շենք շինությունների շինարարական աշխատանքների ավարտից հետո Հայաստանի Հանրապետության առողջապահության նախարարության կողմից շինարարական փաստաթղթերը կտրամադրվեն Հայաստանի Հանրապետության կառավարությանն առընթեր պետական գույքի կառավարման վարչությանը՝ Հայաստանի Հանրապետության անվամբ սեփականության իրավունքի պետական գրանցում իրականացնելու, ՀՀ կառավարությանն առընթեր պետական գույքի կառավարման վարչության տնօրինությանը հանձնելու և «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպությանն անժամկետ, անհատույց օգտագործման իրավունքով ամրացելու համար:

4. Հայաստանի Հանրապետության կառավարությանն առընթեր պետական գույքի կառավարման վարչության պետին սույն որոշումն ուժի մեջ մտնելուց հետո՝
1) 3-րդ կետով սահմանված շինարարական աշխատանքներն ավարտվելուց հետո ապահովել շենք շինությունների պետական գրանցման և Հայաստանի Հանրապետության կառավարությանն առընթեր պետական գույքի կառավարման վարչության հաշվեկշռում հաշվառման աշխատանքների իրականացումը՝ «Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկի միջոցների հաշվին:
2) սույն կետի 1-ին ենթակետում նշված աշխատանքների ավարտից հետո եռամսյա ժամկետում «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության գլխավոր տնօրենի հետ համատեղ սահմանված կարգով ապահովել սույն որոշման 1-ին կետում նշված հողամասի վրա կառուցվող շենք շինությունների անժամկետ, անհատույց օգտագործման մասին պայմանագրի կնքումը՝ պայմանագրում նախատեսելով, որ պայմանագրի նոտարական վավերացման և պայմանագրից ծագող գույքային իրավունքների պետական գրանցման ծախսերը ենթակա են իրականացման «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության միջոցների հաշվին:
5. Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ պետական կառավարչական հիմնարկին ամրացված` Հայաստանի Հանրապետության Գեղարքունիքի մարզի Մարտունի քաղաքի Շահումյան փողոց թիվ 15 հասցեում գտնվող 2658.6 քառ. մետր մակերեսով, 27065577 ՀՀ դրամ կադաստրային արժեքով շենք շինությունները և դրանով ծանրաբեռնված 0.584 հեկտար մակերեսով և 1997280 ՀՀ դրամ կադաստրային արժեքով հողամասը նվիրաբերել Հայաստանի Հանրապետության Գեղարքունիքի մարզի Մարտունի համայնքին՝ մեկհարկանի շենքը այնտեղ բնակվող ընտանիքներին նվիրելու, իսկ երկհարկանի շենքը, որպես համայնքային կենտրոն օգտագործելու նպատակով:
6. Հայաստանի Հանրապետության կառավարությանն առընթեր պետական գույքի կառավարման վարչության պետին` սույն որոշումն ուժի մեջ մտնելուց հետո մեկամսյա ժամկետում Հայաստանի Հանրապետության Գեղարքունիքի մարզի Մարտունի համայնքի ղեկավարի հետ համատեղ ապահովել սույն որոշման 5-րդ կետում նշված գույքի նվիրաբերության պայմանագրի կնքումը՝ դրանում սահմա​նելով, որ պայմանագրի նոտարական վավերացման և գույքային իրավունքների պետական գրանցման հետ կապված ծախսերն իրականացվելու են համայնքի միջոցների հաշվին և սույն որոշման 3-րդ կետում նշված շինարարական աշխատանքների ավարտից հետո 10 օրվա ընթացքում՝ հանձնման-ընդունման աշխատանքների կատարումը:
	«ՈՐՊԵՍ ՆՎԻՐԱՏՎՈՒԹՅՈՒՆ ԳՈՒՅՔ ԸՆԴՈՒՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԳԵՂԱՐՔՈՒՆԻՔԻ ՄԱՐԶԻ ՄԱՐՏՈՒՆԻ 

ՀԱՄԱՅՆՔԻՆ ԳՈՒՅՔ ՆՎԻՐԱԲԵՐԵԼՈՒ ՄԱՍԻՆ»
  ՀՀ կառավարության որոշման նախագծի հիմնավորում  



	1.
	Անհրաժեշտությունը

	
	ԱՄՆ կառավարության կողմից Հայաստանում իրականացվող Կենսաբանական ոլորտում ներգրավման համագործակցային ծրագրի շրջանակներում ԱՄՆ Պաշտպանության դեպարտամենտի Վտանգների նվազեցման գործակալությունը (ՊՎՆԳ) Հիվանդությունների վերահսկման և կանխարգելման ազգային կենտրոն պետական ոչ առևտրային կազմակերպության  համար իր միջոցներով պետք է կառուցի մոտ 900 քմ մակերեսով մարզային լաբորատորիա:

Նկատի ունենալով, որ ՀՀ Գեղարքունիքի մարզի Մարտունի քաղաքի Շահումյան փողոց թիվ 15 հասցեում Հիվանդությունների վերահսկման և կանխարգելման ազգային կենտրոն ՊՈԱԿ կողմից ներկայում օգտագործվող լաբորատորիայի վերանորոգումը գնահատվել է առավել ծախսատար, քան նոր լաբորատորիայի կառուցումը՝ նպատակահարմար է գտնվել լաբորատորիան կառուցել նոր հողատարածքում:

Մարտունու քաղաքապետը 14.08.2015թ. թիվ 341 գրությամբ դիմել է Հայաստանի Հանրապետության վարչապետին, հայտնելով, որ Մարտունի քաղաքի Շահումյան 15 հասցեում գտնվող երկու մասնաշենքերից մեկը 1990 թվականից զավթվել է մոտ 15 անօթևան ընտանիքների կողմից և շենք-շինություններն իրենց զբաղեցրած տարածքներով համայնքին հանձնելու դեպքում կլուծվի շուրջ 30 սոցիալապես անապահով, անօթևան ընտանիքների բնակարանային խնդիրը:
Դրա փոխարեն քաղաքապետն առաջարկել է Հիվանդությունների վերահսկման և կանխարգելման ազգային կենտրոն պետական ոչ առևտրային կազմակերպության համար նոր լաբորատորիա կառուցելու նպատակով Մարտունի քաղաքի Զորավար Անդրանիկի փողոցի թիվ 13 հասցեում հատկացնել 2600 քմ մակերեսով հողատարածք:
Մարտունի համայնքի ավագանու 2015 թվականի օգոստոսի 26-ի N 88 որոշմամբ Մարտունի քաղաքի Զորավար Անդրանիկ թաղամասում 2600 քմ մակերեսով հողատարածքը նվիրատվությամբ հանձնվել է Հայաստանի Հանրապետությանը՝ ի դեմս «Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկի:
Բարձրացված խնդիրը կարգավորելու նպատակով առաջարկվում է ընդունել ՀՀ Գեղարքունիքի մարզի Մարտունի համայնքի ավագանու 2015 թվականի օգոստոսի 26-ի N 88 որոշմամբ Հայաստանի Հանրապետությանը՝ ի դեմս «Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկի՝ Մարտունի քաղաքի Զորավար Անդրանիկի փողոցի թիվ 13 հասցեում գտնվող 0.26 հա մակերեսով հողատարածքի նվիրատվությունը, իսկ Հայաստանի Հանրապետության կառավարությանն առընթեր պետական գույքի կառավարման վարչության աշխատակազմ պետական կառավարչական հիմնարկին ամրացված` Հայաստանի Հանրապետության Գեղարքունիքի մարզի Մարտունի քաղաքի Շահումյան փողոց թիվ 15 հասցեում գտնվող 2658.6 քմ մակերեսով շենք շինությունները և դրանցով ծանրաբեռնված 0.584 հեկտար մակերեսով հողամասը նվիրաբերել Հայաստանի Հանրապետության Գեղարքունիքի մարզի Մարտունի համայնքին:

	2.
	 Ընթացիկ իրավիճակը և խնդիրները

	
	ՀՀ առողջապահության նախարարը 14.08.2015թ. N ԱՄ/9509-15 գրությամբ դիմել է ՀՀ ԿԱ պետական գույքի կառավարման վարչությանը՝ հայտնելով, որ ՀՀ առողջապահության նախարարության համապատասխան մասնագետների և Մարտունու քաղաքապետի միջև տեղի ունեցած քննարկումների արդյունքում քաղաքապետարանն առաջարկել է Հիվանդությունների վերահսկման և կանխարգելման ազգային կենտրոն պետական ոչ առևտրային կազմակերպության համար նոր լաբորատորիա կառուցելու նպատակով Մարտունի քաղաքի Զորավար Անդրանիկի փողոցի թիվ 13 հասցեում հատկացնել 2600 քմ մակերեսով հողատարածք՝ Մարտունի քաղաքի Շահումյան փողոց թիվ 15 հասցեում ՊՈԱԿ կողմից ներկայում օգտագործվող հողատարածքը և դրանով ծանրաբեռնված շենք-շինությունները համայնքին հանձնելու դեպքում:

ՀՀ ԿԱ պետական գույքի կառավարման վարչության պետը 18.08.2015 թվականի թիվ 01/22.13/4127-15 գրությամբ հայտնել է, որ առաջարկվող գույքային փոփոխությունների վերաբերյալ Հայաստանի Հանրապետության կառավարությանն առընթեր պետական գույքի կառավարման վարչությունը սկզբունքային առարկություններ չունի:

Միաժամանակ տեղեկացվել է, որ նշված գործընթացը հնարավոր է իրականացնել ՀՀ կառավարության համապատասխան որոշման առկայության դեպքում, որով անհրաժեշտ է սահմանել, որ «Հիվանդությունների վերահսկման և կանխարգելման ազգային կենտրոն» ՊՈԱԿ-ի համար նոր կառուցվող կամ վերակառուցվող շենք շինությունների շինարարական աշխատանքների ավարտից հետո դրանց նկատմամբ անհրաժեշտ է իրականացնել սեփականության իրավունքի պետական գրանցում Հայաստանի Հանրապետության անվամբ և հանձնել ՀՀ կառավարությանն առընթեր պետական գույքի կառավարման վարչության տնօրինությանը՝ հետագայում անհատույց օգտագործման իրավունքով «Հիվանդությունների վերահսկման և կանխարգելման ազգային կենտրոն» ՊՈԱԿ-ին տրամադրելու համար:

Առաջարկությունն ընդունվել է և ներառվել նախագծում:

Հիմք ընդունելով վերոգրյալը, ինչպես նաև ՀՀ վարչապետի 26.08.2015 թվականի թիվ 02/24.3/14549-15 հանձնարարականը՝ նախապատրաստվել և շրջանառության մեջ է դրվել սույն որոշման նախագիծը: 

	3.
	Տվյալ բնագավառում իրականացվող քաղաքականությունը 

	
	-------------------------------------------------

	4.
	 Կարգավորման նպատակը և բնույթը 

	
	Ընդունելով հողամասի նվիրատվությունը կկառուցվի միջազգային չափանիշների համապատասխան լաբորատորիա, որը անհատույց օգտագործման իրավունքով հանձնելով «Հիվանդությունների վերահսկման և կանխարգելման ազգային կենտրոն» ՊՈԱԿ-ին կնպաստի կանոնադրությամբ վերջինիս վերապահված գործառույթների լիարժեք իրականացմանը: Մարտունի քաղաքի Շահումյան 15 հասցեում գտնվող գույքը համայնքին նվիրաբերելու դեպքում կլուծվի շուրջ 30 սոցիալապես անապահով, անօթան ընտանիքների բնակարանային խնդիրը:

	5.
	Նախագծի մշակման գործընթացում ներգրավված ինստիտուտները և անձիք

	
	Նախագիծը մշակվել է ՀՀ առողջապահության նախարարության աշխատակազմի և «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության կողմից:

	6.
	Ակնկալվող արդյունքը

	
	Առողջապահության համակարգի հզորացում, «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության բնականոն գործունեության ծավալում՝ իր գործառույթներին համապատասխան, Մարտունի համայնքի սոցիալապես անապահով մոտ 30 ընտանիքների բնակարանային պայմանների բարելավում:


	2. Պետական բյուջեում կամ տեղական ինքնակառավարման մարմինների բյուջեների վրա ազդեցությունը

	
	«Որպես նվիրատվություն գույք ընդունելու և Հայաստանի Հանրապետության Գեղարքունիքի մարզի Մարտունի համայնքին գույք նվիրաբերելու մասին» ՀՀ կառավարության որոշման նախագծի ընդունման կապակցությամբ պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:


	3.  Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	1.
	Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնի:

	2.
	Միջազգային պայմանագրերով ստանձնած պարտավորությունների հետ համապատասխանությունը

	
	-----------

	3.
	Այլ տեղեկություններ

	 
	 ----------

	4. Տեղեկանք հասարակության մասնակցության մասին

	1.
	Հասարակությանը նախագծի վերաբերյալ իրազեկումը

	
	Նախագծի էլեկտրոնային տարբերակը, մինչև նախագիծը ՀՀ կառավարության նիստի քննարկմանը ներկայացնելը, տեղադրվում է ՀՀ կառավարության ինտերնետային կայքում` e-gov.am հասցեում: 

	2.
	Հասարակության մասնակցությունը նախագծմանը և /կամ քննարկումներին

	
	 --------

	3.
	Այլ տեղեկություններ

	
	--------


